
sþ. 18. Tillaga til þingsályktunar [18. mál]
um staðarval stóriðnaðar á Norðurlandi.

Flm.: Lárus Jónsson, Halldór Blöndal.

Alþingi ályktar að fela ríkisstjórninni að kanna sérstaklega nauðsyn eflingar atvinnulífs
á Norðurlandi eystra og kosti þess að velja þar stóriðnaði stað, t. d. í grennd við Akureyri
eða Húsavík.

Greinargerð.
Tillaga til þingsályktunar samhljóða þessari var lögð fram á tveimur síðustu löggjafar-

þingum, en varð ekki útrædd. Þá fylgdi henni eftirfarandi greinargerð:
"Samdráttar hefur víða gætt í atvinnulífinu á liðnu hausti. Ástandið er greinilega langt-

um verst á Norðausturlandi, ef marka má opinberar tölur um atvinnuleysisskráningu. Ef frá
eru taldir þeir sjávarútvegsstaðir, sem skortir hráefni, hefur atvinnuleysi orðið mest í stærstu
kaupstöðunum. Þessi samdráttur á vafalítið rætur að rekja til öfugsnúinnar efnahagsstefnu
ríkisstjórnarinnar, t. d. í vaxtamálum, gengis- og verðlagsmálum, auk húsnæðismála. Að því
leyti er vandinn tímabundinn. Ástæða er þó til að ætla að til viðbótar sé um verulegan
frambúðarvanda að ræða í eflingu atvinnulífsins, einkum á Akureyri og Húsavík, þar sem
vaxtarbroddurinn er í iðnaði og þjónustugreinum.

Á Akureyri voru um 60% vinnuaflsins hjá 11 stærstu fyrirtækjum bæjarins árið 1970, en
nú eru 70% vinnuaflsins hjá einvörðungu 7 fyrirtækjum, þar á meðal sjúkrahúsinu og
Akureyrarbæ. Þessi stóru fyrirtæki: Útgerðarfélag Akureyringa, Verksmiðjur SÍS, Slipp-
stöðin, Niðursuðuverksmiðja K. Jónsson og Co., svo nokkur séu nefnd, eiga öll í erfiðleikum
vegna atvinnumálastefnu ríkisstjórnarinnar. Kjarni málsins er þó sá, að öll fyrrnefnd fyrir-
tæki virðast ekki líkleg til þess að vaxa umfram núverandi stærð og umsvif, jafnvel þótt úr
rættist með atvinnustefnu stjórnvalda. Þess er með öðrum orðum ekki að vænta, að hjá þeim
verði til ný nauðsynleg atvinnutækifæri á næstu árum, ef ungt fólk, sem kemur á vinnumark-
aðinn, á að geta fest rætur og heimili á Akureyri.

Svipuðu máli gegnir um Húsavík. Þar virðist fiskiðnaðurinn vart bæta við sig verulegu
vinnuafli og aðrar iðngreinar á Húsavík flestar bundnar þjónustu við heimamarkað. Nýr
vaxtarbroddur er því nauðsynlegur þar til eflingar atvinnulífsins, ekki síður en á Akureyri, og
hafa bæjaryfirvöld þar sýnt á þessu sérstakan skilning með athugunum á að koma á fót
nýjum iðngreinum á Húsavík, m. a. trjákvoðuverksmiðju, sem kunnugt er.

Afar þýðingarmikil rök fyrir því, að velja stórfyrirtækjum stað í grennd við öfluga
þéttbýlisstaði, felast í þeirri staðreynd, að einmitt þar hefur ný atvinnustarfsemi mest áhrif til
eflingar annarra iðn- og þjónustugreina. Slíkt staðarval hefur því mest áhrif á byggðaþróun í
landinu, sem unnt er að ná með einni ákvörðun. Akureyri er sem kunnugt er næsti þéttbýl-



isstaður utan höfuðborgarsvæðisins og þar er fyrir öflugastur iðnaður og þjónustugreinar á
landsbyggðinni. Áætla má að fyrirtæki, sem veitir 400 manns atvinnu, muni örva aðra
atvinnustarfsemi í Eyjafirði, þannig að um 600 ný atvinnutækifæri hlytust af staðarvali slíks
stórfyrirtækis til viðbótar. Þannig yrði fjöldi nýrra atvinnutækifæra 1000 og íbúafjölgun
a. m. k. 3000 manns vegna staðarvalsins. Á hinn bóginn yrði íbúafjölgun minni og færri ný
atvinnutækifæri sem hlytust af staðarvali slíks fyrirtækis í 1000 manna héraði, en félagslegar
aðstæður gjörbreytast þar sem hefðbundnir atvinnuvegir væru væntanlega einir til staðar í
slíku byggðarlagi. Um framangreindar niðurstöður á þeim áhrifum, sem staðarval stórfyrir-
tækja hefur á atvinnu- og byggðaþróun, liggja fyrir reynslu athuganir, m. a. í Noregi.

Orkufrekur iðnaður kemur auðvitað sérstaklega til greina í framangreindu skyni. Þar
sem orkukerfi landsins verður allt samtengt innan skamms yrði staðarval slíkra stórfyrir-
tækja í grennd við Akureyri eða Húsavík lítt háð stórvirkjunarstöðum, en um orkuþáttinn í
þessu sambandi vísast til frumvarps sjálfstæðismanna um nýjar stórvirkjanir á þessum ára-
tug. "

Frá því að þessi greinargerð var samin, hefur komið æ betur í ljós, hvað atvinnuástand
er alvarlegt á þessum stöðum, einkum á Akureyri. Alþingi hefur ákveðið að næsta stórvirkj-
un verði í Blöndu. Miklar umræður hafa farið fram um atvinnumálin á Norðurlandi í kjölfar
þeirrar ákvörðunar og má raunar segja, að umræða um staðarval stóriðnaðar á Nor,ðurlandi
hafi staðið allt frá því að álverinu var valinn staður í Straumsvík á sínum tíma. A vegum
iðnaðarráðuneytisins hefur starfað svonefnd Staðarvalsnefnd. Í skýrslu þeirrar nefndar um
staðarval álvers segir svo um stærð vinnumarkaðar, samgöngur og þjónustuumhverfi fyrir-
tækja af þeirri stærð:

"Það er skoðun Staðarvalsnefndar að forðast beri eftir föngum myndun nýrra verk-
smiðjuþorpa og einhæfra iðnaðarbæja. Hníga þar einkum til hagrænar og félagslegar ástæð-
ur, sem studdar eru innlendri og erlendri reynslu og nánar verður vikið að í forvali skýrslu
nefndarinnar. Staðarvalsnefnd telur affarasælla að nýtt fyrirtæki falli sem eðlileg og jákvæð
viðbót inn í þá atvinnu- og félagslegu heild, sem fyrir er, án þess að raska verulega ríkjandi
jafnvægi. Af þessum sökum er það álit staðarvalsnefndar, að einkum beri að stuðla að
staðsetningu nýrra fyrirtækja í nágrenni þéttbýlis þannig að starfsmannafjöldi nýs fyrirtækis
verði að jafnaði ekki meiri en 20% af þeim vinnumarkaði sem fyrir er á svæðinu. Starfs-
mannafjöldi í fullbyggðu álveri fyrir 130 þús. tonn, með skautsmiðju, er talinn vera um 600
manns. Að baki slíku fyrirtæki þyrfti því um 3000 manna vinnumarkað hið minnsta, að mati
Staðarvalsnefndar, eða sem nemur u. þ. b. 7000 íbúum yfir komandi vinnusókn. "

Ljóst er að þessar niðurstöður Staðarvalsnefndar 'eru, eins og segir í nefndarálitinu,
studdar af erlendri reynslu og hafa þær í för með sér að útilokað er að velja stóru fyrirtæki
stað (400---600 manna) annars staðar en í grennd við höfuðborgarsvæðið eða á Eyjafjarð-
arsvæðinu.

Alkunna er að nokkur ágreiningur hefur verið um stefnuna í atvinnumálum á Eyja-
fjarðarsvæðinu að þessu leyti. Af þeirri ástæðu skal hér með birt ályktun bæjarstjórnar
Akureyrar um orkufrekan iðnað sem samþykkt var fyrir nokkrum dögum:

Ályktun bæjarstjórnar Akureyrar um atvinnumál.
1. Á áratugnum 1971-81 fjölgaði Akureyringum úr 10 930 manns í 13 420, eða um

2490 manns. Þetta samsvarar rúmlega 2% fjölgun á ári. Í upphafi áratugs voru Akur-
eyringar 5.28% allra landsmanna, en í lok hans 5.87%. Hlutfallsleg aukning er þannig
0.6%. Bæjarstjórn álítur að svipuð þróun á næsta áratug sé bæði eðlilegt og æskilegt
markmið í þessu efni. Margvísleg stefnumörkun bæjarstjórnar á undanförnum árum
hefur miðað í þessa átt. Má þar nefna nægilegt lóðaframboð til íbúðabygginga og
atvinnustarfsemi og öra uppbyggingu ýmissar þjónustu bæjarins.



2. Bæjarstjórn telur fjölbreytt atvinnulíf nauðsynlega forsendu fyrir stöðugleika í efnahag
bæjarins og bæjarbúa. Jafnframt stuðlar fjölbreytt atvinnuval að því, að allir geti fengið
starf við sitt hæfi.

3. Bæjarfulltrúar hafa mismunandi afstöðu til þess, hvert skuli stefna um rekstrarform og
stærð fyrirtækja. Hins vegar er tæplega ágreiningur nú um að rekstrarform skuli vera
sem fjölbreytilegast og atvinnufyrirtæki í bænum stækki og eflist og auki vöru- og
þjónustuframboð sitt sem mest að gæðum og fjölbreytni.

4. Akureyrarbær hefur ekki haft frumkvæði að stofnun margra fyrirtækja annarra en eigin
þjónustufyrirtækja svo og veitustofnana bæjarins og strætisvagna. ÞÓ átti bærinn frum-
kvæði að stofnun Útgerðarfélags Akureyringa hf. Akureyrarbær hefur aftur á móti
orðið eigandi að nokkrum fyrirtækjum, venjulega á þann hátt að breyta skuldum þeirra
við bæjarsjóð í hlutafé. Óhætt er að fullyrða að Akureyrarbær hefur getu til stofnunar
eða reksturs fyrirtækja. Ljóst er að það fé, sem Akureyrarbær leggur í atvinnurekstur úr
bæjarsjóði, rýrir möguleika bæjarins til að vinna að þeim verkefnum, sem honum ber
lögum samkvæmt að sinna, eða öðrum verkefnum, sem talið er eðlilegt að bæjarfélög
sinni. Við viss skilyrði er vilji fyrir því, að Akureyrarbær leggi fram fé til atvinnurekstrar,
og má íþví sambandi benda á Framkvæmdasjóð Akureyrar og reglugerð hans.

5. Það er mismunandi eftir fyrirtækjum, rekstrarformi og eignaraðild bæjarins að þeim,
hvernig áhrif bæjarstjórnar eru í fjárfestingu og stjórnun þeirra. Þau geta verið í formi
beinna fyrirmæla til einstakra fyrirtækja, eða fulltrúum bæjarins í stjórn eða á hluthafa-
fundum er falið að beita sér fyrir tilteknum ákvörðunum.

6. Bæjarstjórn telur að nýta beri þau tækifæri til atvinnusköpunar sem landið og hafið
umhverfis það bjóða upp á, þ. e. a. s. þær auðlindir er þjóðin hefur yfir að ráða. Vegna
þeirrar umræðu, sem nú fer fram um hvernig nýta beri raforku sem áformað er að
framleiða með fallvötnum landsins, vill bæjarstjórn árétta að hún telur rök hníga að því,
að næsta fyrirtæki í orkufrekum iðnaði, sem reist verður á landinu, rísi á Eyjafjarðar-
svæðinu. því beinir bæjarstjórn því til stjórnvalda, að nauðsynlegum rannsóknum á
svæðinu verði hraðað og á grnndvelli þeirra niðurstaðna verði tekin ákvörðun um
stofnun slíks iðnaðar í samráði við íbúa svæðisins. (Leturbr. hér.)

7. Bæjarstjórn telur að iðnþróunarfélagi Eyjafjarðarbyggða beri að efla iðnþróun á
Eyjafjarðarsvæðinu með skipulegri leit að hagkvæmum tækifærum til fjárfestingar í
iðnfyrirtækjum og undirbúningi að stofnun slíkra fyrirtækja. Stuðningur bæjarins við
félagið verður í formi beinna fjárframlaga, þ. e. hlutabréfakaupa eða með lánum,
endurlánum og ábyrgðum.

Það skal tekið fram, að fulltrúar Kvennaframboðs og fulltrúar Alþýðubandalags í
bæjarstjórn Akureyrar gerðu nokkurn fyrirvara við þessa samþykkt með sérbókun, en þessi
ályktun var samþykkt samhljóða í bæjarstjórn Akureyrar.


